
 
Төсөл 
 
 

НЭГ ЦЭГИЙН ҮЙЛЧИЛГЭЭ ҮЗҮҮЛЭХ,  
САНХҮҮЖҮҮЛЭХ ЖУРАМ  

 
Нэг.Ерөнхий зүйл 

1.1.Энэхүү журмаар Гэр бүлийн болон бэлгийн хүчирхийлэлд өртсөн, эсхүл 
болзошгүй хүчирхийлэлд өртөх магадлалтай хохирогч /цаашид “хохирогч” гэх/-д 
эмнэлэгт түшиглэсэн нэг цэгийн үйлчилгээ /цаашид нэг цэгийн үйлчилгээ гэх/ 
үзүүлэхтэй холбогдсон харилцааг зохицуулна. 

1.2.Нэг цэгийн үйлчилгээ үзүүлэх, санхүүжүүлэх үйл ажиллагаанд Гэр 
бүлийн хүчирхийлэлтэй тэмцэх тухай хууль, Эрүүл мэндийн хууль, Эмнэлгийн 
тусламж үйлчилгээний тухай хууль, Хүүхэд хамгааллын тухай хууль, Хүүхдийн 
эрхийн тухай хууль, Эрүүгийн байцаан шийтгэх тухай хууль, Хувь хүний нууцын 
тухай хууль, Төсвийн тухай хууль болон энэхүү журмыг баримтална. 

1.3.Нэг цэгийн үйлчилгээний төв нь үйл ажиллагаандаа дараах зарчмыг 
баримтална: 

1.3.1.Хүний нэр төр, эрх, эрх чөлөөг хүндэтгэн хувь хүний нууцыг 
хадгалах; 

1.3.2. Хохирогчийг нутаг дэвсгэрийн харьяалал харгалзахгүйгээр 24 
цагийн турш үйлчлэх; 

1.3.3.Үйлчилгээг үйлчлүүлэгчийн эрэлт хэрэгцээнд суурилан шуурхай, 
хүртээмжтэй хүргэх; 

1.3.4. Нэг цэгийн үйлчилгээний төвийн ажилтнууд мэргэшсэн, 
тогтвортой байх. 

Хоёр.Удирдлага, зохион байгуулалт 
 

2.1.Хохирогчид эрүүл мэндийн болон сэтгэл зүйн үйлчилгээг үзүүлэх чиг 
үүрэг бүхий нэг цэгийн үйлчилгээний төвд нийгмийн болон эрүүл мэндийн ажилтан 
ажиллана.  

2.2.Нэг цэгийн үйлчилгээний төвийн ажилтнууд гэр бүлийн хүчирхийлэл 
үйлдэгдсэн, үйлдэгдэж болзошгүй нөхцөл байдлын талаар албан үүрэгтэйгээ 
холбоотойгоор олж мэдсэн бол мэдээлж таслан зогсоох арга хэмжээг яаралтай 
авна.  

2.3.Хохирогчийг шаардлагатай богино болон урт хугацааны нөхөн сэргээх 
үйлчилгээнд  хамруулна. 

2.4.Гэр бүлийн болон бэлгийн хүчирхийллийн эрсдэл бүхий хохирогчид 
зөвлөгөө өгөх, орон нутгийн холбогдох байгууллагуудтай гэр бүлийн 
хүчирхийллээс урьдчилан сэргийлэх талаар хамтран ажиллана.  

 
Гурав.Үйлчилгээний нөхцөл, үйлчилгээ 

 
3.1.Нэг цэгийн үйлчилгээний төв нь хохирогчийн аюулгүй байдал, эрүүл 

ахуйд нийцсэн байр, техник, тоног төхөөрөмжөөр хангагдсан байна. 
3.2.Хохирогчид сэхээн амьдруулах эрчимт эмчилгээ, яаралтай мэс засал, 

нарийн мэргэжлийн үзлэг, шинжилгээ, оношлогоо хийлгэх шаардлагатай гэж үзвэл 



 
нэг цэгийн үйлчилгээний төвийн ажилтан хохирогчийг холбогдох эмнэлгийн 
байгууллагад шилжүүлнэ.  

3.3.Нэг цэгийн үйлчилгээний ажилтнууд мэргэшсэн байж мэргэшүүлэх 
давтан сургалтанд тогтмол хамрагдана.  

3.4.Нэг цэгийн үйлчилгээний төвөөс хохирогчид яаралтай тусламж, анхан 
шатны үзлэг, тайвшруулах болон сэтгэл зүйн зөвлөгөө зааварчилгаа өгөх, 
эрсдэлийн нөхцөл байдлыг тодорхойлох үйлчилгээ үзүүлнэ.   

 
Дөрөв.Нэг цэгийн үйлчилгээний төвийн үйл ажиллагаанд 

оролцогчдын эрх, үүрэг 
 
4.1. Нийгмийн ажилтан дор дурдсан үүрэгтэй: 

4.1.1.нэг цэгийн үйлчилгээний багийн ажил, салбар хоорондын 
уялдааг хангах, зохицуулах; 

4.1.2.хохирогчийн хувийн хэргийг хөтлөх, үйлчилгээний явц, үр 
дүнгийн талаарх холбогдох мэдээллийг нэгтгэн мэдээллийн  санд оруулах, 
үйлчилгээний үр дүнгийн талаарх нэгдсэн тайлан мэдээ гаргах; 

4.1.3.хохирогчийг тайвшруулах, мэдээлэл, зөвлөгөө өгөх; 
4.1.4.нөхцөл байдал болон аюулын зэргийн түвшний үнэлгээ хийх; 
4.1.5.шаардлагатай тохиолдолд хохирогчийн хэрэгцээ, нөхцөл 

байдлыг харгалзан хууль зүйн туслалцаа авах, нийгмийн халамжийн 
үйлчилгээнд хамруулах; 

4.1.6.хөгжлийн бэрхшээлтэй иргэн болон хүүхдэд тусгайлсан 
туслалцаа үзүүлэх. 
4.2. Эрүүд мэндийн ажилтан дор дурдсан үүрэгтэй:  
 4.2.1.хохирогчид үзлэг хийж, анхан шатны эмнэлгийн туслалцаа 
үзүүлэх; 

4.2.2.үйлчлүүлэгчийн эрүүл мэндийн байдлыг тогтоож, шаардлагатай 
нарийн мэргэжлийн эмчид илгээх; 

4.2.3.үйлчлүүлэгчийн эрүүл мэнд, биеийн байдлын талаар холбогдох 
маягтыг бөглөж, дүгнэлт гаргах; 

4.2.4.нарийн мэргэжлийн эмчийн оношлогоо, эмчилгээний тухай 
мэдээллийг үндэслэн дүгнэлт гаргаж, нийгмийн ажилтанд өгөх; 

4.2.5.үйлчлүүлэгч согтуурах болон мансуурах донтой эсэхийг тогтоон 
тодорхойлох, холбогдох байгууллагад нийгмийн ажилтнаар дамжуулан 
илгээх. 
4.3.Цагдаагийн байгууллагын хэсгийн байцаагч, хэсгийн төлөөлөгч дор 

дурдсан үүрэгтэй: 
4.3.1.хохирогчийн оршин суудаг нутаг дэвсгэрийн харьяаллын дагуу 

дуудлагаар шуурхай үйлчилж, шаардлагатай тохиолдолд хэрэг бүртгэх 
ажиллагаа явуулах; 

4.3.2.шаардлагатай гэж үзвэл шүүхийн магадлан шинжилгээ хийлгэж, 
гэмтлийн зэргийг тогтоолгох; 

4.3.3.хүчирхийлэл үйлдэгчийн зан үйлд нөлөөлөх, согтуурах, 
мансуурах донгийн эсрэг албадан эмчилгээнд хамруулах арга хэмжээ авах 
хүсэлтийг зохих журмын дагуу шүүхэд гаргах; 



 
4.3.4.шаардлагатай тохиолдолд хохирогчийг хамгаалах байранд 

хүргэх, боломжтой бол төрөл садан, ойр дотных нь хүний түр хамгаалалтад 
өгөх; 

4.3.5.аюулын зэрэг өндөртэй эсхүл хүүхэд хүчирхийлэлд өртсөн бол 
хохирогч зөвшөөрөл өгсөн эсэхийг үл харгалзан сум, баг, хорооны нийгмийн 
ажилтанд мэдэгдэх; 

4.3.6.хохирогчид хуульд заасан эрх, үүргийг нь тайлбарлаж, 
хохирогчид үзүүлэх үйлчилгээний талаарх мэдээллийг бичгээр өгөх; 

4.3.7.хохирогчид орон байрнаасаа хувцас, эм, эмчилгээний хэрэгсэл, 
баримт бичиг, хүүхдийн сургалтын хэрэгсэл, хэрэглээний эд зүйлээ авахад 
нь туслалцаа үзүүлж, хүчирхийлэл үйлдэгчээр шаардан гаргуулна.  
4.4.Хүүхэд, гэр бүлийн асуудал хариуцсан ажилтан дор дурдсан үүрэгтэй: 

4.4.1.хохирогчийн оршин суудаг нутаг дэвсгэрийн харьяаллын дагуу 
дуудлагаар очиж, шуурхай үйлчлэх; 

4.4.2.хүчирхийлэлд өртсөн хүүхдийг асрамж, халамжийн хувилбарт 
үйлчилгээнд холбон зуучлах; 

4.4.3.Гэр бүлийн хүчирхийлэлтэй тэмцэх тухай хуулийн 36 дугаар 
зүйлд заасан нэг цэгийн үйлчилгээ үзүүлсэн хүүхдийг суурь боловсролын 
үйлчилгээнд тасралтгүй хамруулах ажлыг зохион байгуулах. 
 

Тав.Үйлчлүүлэгчийн эрх, үүрэг 
 
5.1. Хохирогч нь нэг цэгийн үйлчилгээний төвөөр үйлчлүүлэхдээ дараах эрх 

эдэлж, үүрэг хүлээнэ:  
 5.1.1.нутаг дэвсгэрийн харьяалал харгалзахгүйгээр үйлчлүүлэх; 
 5.1.2. анхан шатны болон яаралтай эмнэлгийн тусламж авах; 
 5.1.3.хувийн нууцаа хамгаалуулах; 
 5.1.4.хууль зүйн зөвлөгөө авах; 
 5.1.5.нарийн мэргэжлийн эмчийн зөвлөгөө авч, шаардлагатай бол 
шүүх эмнэлгээр холбогдох журмын дагуу гэмтлийн зэргээ тодорхойлуулах, 
шинжилгээ хийлгэх; 
 5.1.6.хүчирхийлэлд өртсөн тухайгаа баримтжуулах; 
 5.1.7.хохирогч нь нэг цэгийн үйлчилгээний төвийн дотоод журмыг 
даган мөрдөх.  

Зургаа.Санхүүжилт 
 
6.1.Нэг цэгийн үйлчилгээ нь үнэ төлбөргүй байх ба зардлыг улсын төсөв 

болон хуулиар зөвшөөрөгдсөн бусад эх үүсвэрээс санхүүжүүлнэ. 
6.2.Нэг цэгийн үйлчилгээний үйл ажиллагааны зардалд байрны урсгал 

зардал, хоол хүнс, хувцас, ариун цэврийн хэрэгсэл, эмчилгээ, оношлогоо, 
ажилтнуудын цалин хөлс, бусад зардлууд хамаарна.     

6.3 Нэг цэгийн үйлчилгээний төвийн санхүүгийн үйл ажиллагаанд 
хөндлөнгийн аудит хийлгэж болно. 

 
Долоо.Хориглох зүйл 



 
 

7.1.Нэг цэгийн үйлчилгээний төвд дараах үйл ажиллагаа явуулахыг 
хориглоно: 

7.1.1.шашин болон улс төрийн үзэл номлолыг сурталчлах, албадан 
тулгах; 

7.1.2.ашгийн үйл ажиллагаа; 
7.2.Нэг цэгийн үйлчилгээний төвийн ажилтан ажиллах хугацаандаа болон 

ажлаас чөлөөлөгдсөн /халагдсан/-ий дараа хамгаалах байрны байршил, гэрч, 
хохирогчийн талаар аливаа төрлийн мэдээлэл хийх, нууцыг задруулахыг 
хориглоно. 

 
Найм.Бусад 

 
8.1.Нэг цэгийн үйлчилгээний төвийн нийгмийн ажилтан тус үйлчилгээний 

төвийн үйл ажиллагааны тайланг орон тооны бус зөвлөлд улирал тутам хүргүүлж 
хэлэлцүүлнэ. 

8.2.Орон тооны бус зөвлөл нь нэг цэгийн үйлчилгээний төв, үйл 
ажиллагааны тайлан, явцын үнэлгээний дүнг хагас жил тутамд Эрүүл мэндийн 
асуудал хариуцсан төрийн захиргааны төв байгууллагад хүргүүлнэ.  

8.3.Холбогдох төрийн захиргааны байгууллагууд нэг цэгийн үйлчилгээний 
төвүүдийн үйл ажиллагаанд жил бүр хамтарсан хяналт, шинжилгээ, үнэлгээ хийнэ.  

 

 

 
--- о0о --- 

 


